
    Ionawr 2008
At: WCEC, Ysgrifenyddion Ardal a Grŵp, Cysylltau Llwybrau Troed, Mynediad, Cefn Gwlad a FfMLlau  

Oddi wrth: Swyddfa Cymru 

MATERION CYMRU
Yn y bwletin achlysurol hwn byddwn yn rhoi newyddion diweddaraf y Cerddwyr yng Nghymru i chi .  Cofiwch roi gwybod inni am unrhyw newyddion yr hoffech eu rhannu.  

Richard Jones 
Swyddog Prosiectau ac Ariannu newydd
Rydym wrth ein bodd fod Richard Jones wedi ymuno â’r tîm.  Dyma Richard yn ei eiriau ei hun:
Shwmae! Richard Jones ydw i, y bachan newydd yn Swyddfa Cymru a hoffwn i fanteisio ar y cyfle yma i ‘nghyflwyno fy hun i wirfoddolwyr y Cerddwyr yng Nghymru.
Dechreuais weithio i Gerddwyr Cymru ar 14 Ionawr a bydd fy swydd fel Swyddog Prosiectau ac Ariannu yn golygu gweithio ym mhob un o’n meysydd gwaith: hyrwyddo cerdded, hawliau tramwy, materion mynediad a chefn gwlad. Rhan allweddol o’m gwaith fydd cynyddu gallu Cerddwyr Cymru trwy godi arian ar gyfer prosiectau newydd a’u datblygu a’u rheoli. Yn benodol, byddaf yn gweithio gyda grwpiau lleol i hybu ein hymgyrch dros fynediad i’r arfordir erbyn 2012.
Mae’n dda bod mewn cysylltiad â gwirfoddolwyr Cerddwyr Cymru. Wrth i’r swydd newydd ddatblygu, rwy’n gobeithio cydweithio’n agos iawn gyda gwirfoddolwyr lleol ledled Cymru. Yn wir, rhan o’m gwaith fydd datblygu ein polisïau gwirfoddoli a cheisio ffyrdd newydd o gynnig cefnogaeth ymarferol i’n gwirfoddolwyr. Felly rwy’n edrych ymlaen at gwrdd â llawer ohonoch chi yn yr wythnosau a’r misoedd i ddod, a byddwn i’n croesawu’r cyfle i fynychu cyfarfodydd ardal a grŵp.
Ychydig amdanaf i. Rwy’n gweithio ers dros 15 mlynedd yn y sector gwirfoddol yng Nghymru. Des i’r Cerddwyr o RNID Cymru lle roeddwn i’n Swyddog Codi Arian a chyn hynny roeddwn i’n gweithio i Hafal, yr elusen iechyd meddwl, Nacro (yr elusen lleihau troseddu) a’r Groes Goch. Rwy’n dod yn wreiddiol o Aberhonddu (roedd ‘Nhad yn gweithio i’r Parc Cenedlaethol) ac rwy’n ymddiddori’n frwd mewn cerdded a mynydda ers amser maith.
Troeon Trên
Mae’r rhaglen Troeon Trên Cymru gyfan newydd bellach wedi ei dosbarthu i orsafoedd rheilffordd a chanolfannau croeso ledled Cymru.  
Mentrodd Cerddwyr Caerdydd trwy’r glaw ddydd Sadwrn diwethaf i gerdded o Fae Caerdydd i orsaf Ffynnon Taf lle ymunodd Jane Davidson â nhw am ran o’r daith.
Cafwyd sylw da i raglen Troeon Trên yn y wasg o ganlyniad. 
Rydym yn cynllunio cyfres o ddigwyddiadau ledled Cymru i roi cyhoeddusrwydd i’r rhaglen Cymru Gyfan newydd.
Os hoffai eich grŵp chi gymryd rhan mewn Troeon Trên (neu droeon bws), a wnewch chi roi gwybod i Anwen, os gwelwch yn dda?  Mae rhaglenni hefyd ar gael gan y Swyddfa.
Newyddion Cefn Gwlad

Mary Robinson sy’n ysgrifennu: Cafodd Gymdeithas y Cerddwyr lwyddiant mawr ddoe (24 Ionawr 2008) pan wrthododd Cyngor Sir Ddinbych ddau gais am ffermydd wynt. Un o’r materion oedd yn poeni pobl leol a chynghorwyr oedd y perygl o lifogydd pe câi coed Clocaenog eu cwympo, fel byddai’n digwydd pe câi’r tyrbinau eu codi.

Aelodau Fforymau Mynediad Lleol
Efallai byddwch am wirfoddoli ar gyfer Fforwm Mynediad Lleol. 

Mae gan bob Awdurdod a Pharc Cenedlaethol ei fforwm a’r gwaith yw bod yn ymgynghorydd statudol ar wella mynediad cyhoeddus i dir ar gyfer hamddena awyr agored.  

Mae mynediad i’r arfordir a gweithredu Cynlluniau Gwella Hawliau Tramwy yn enghreifftiau o’r gwaith mae angen cyfrannu ato.  

Mae fforymau’n cynnwys cynrychiolwyr cymunedau o ddiddordebau a buddion felly caiff cerddwyr eu cynrychioli yn hytrach na bod gan Gerddwyr Cymru ein cynrychiolydd ein hunan.  Mae’r un peth yn wir am fuddion y ffermwyr a defnyddwyr eraill.  Unwaith y chwarter y cynhelir cyfarfodydd fel arfer, gydag ambell ymweliad safle ychwanegol. 

Cyflwynir ceisiadau am gyfnodau o dair blynedd i’r awdurdod lleol neu’r awdurdod parc cenedlaethol, sydd hefyd yn darparu’r ysgrifenyddiaeth.  
Mae dau FfMLl Eryri yn chwilio am aelodau ar hyn o bryd ac maen nhw wedi gofyn am ein hawgrymiadau ar gyfer penodi yn 2008.  Rydym yn awyddus i glywed gan bobl sydd am chwarae rhan weithgar ac yn fodlon cydweithio gydag eraill – felly cysylltwch â Swyddfa’r Cerddwyr os hoffech inni awgrymu eich enw chi ar gyfer y rhain ac unrhyw FfMLlau.  
Rydym yn ceisio rhoi cefnogaeth gymedrol i aelodau FfMLLau o’r swyddfa.  


Teithiau Cerdded Thema – hwb cyhoeddusrwydd
Ar yr adeg hon o’r flwyddyn mae’n bosibl bod eich grŵp yn cynllunio ei restr teithiau.  Ydych chi wedi meddwl am gynnwys rhai teithiau thema ar ddyddiadau allweddol?  Beth am dro rhamantus ar ddydd San Ffolant ym mis Chwefror, tro cofleidio coeden (dod o hyd i goed hynafol) ym Mehefin, neu gynllunio taith o amgylch Diwrnod Cenedlaethol Afalau ym mis Hydref?  Rhowch wybod i ni am y teithiau thema rydych yn eu cynllunio.
CYNLLUNIAU AR GYFER Y DYFODOL
Dylai’r pum mlynedd nesaf fod yn amser cyffrous i’r Cerddwyr.   Mae’r Prif Weithredwr newydd Tom Franklin yn arwain gwaith ar ein strategaeth newydd “Awyr Iach, Tir Cadarn”.  Mae hon yn cynnwys barn aelodau, gwirfoddolwyr, partneriaid allanol a budd-ddeiliaid ac yn cynnig fframwaith Prydeinig y byddwn yn ei defnyddio i ddatblygu Strategaeth Cerddwyr Cymru.  Byddwn yn eich diweddaru ac rydym ni’n awyddus i wybod beth ddylai fod yn flaenoriaethau inni.  

DIWRNOD GWIRFODDOLWYR
Rydym yn cynllunio diwrnod ar gyfer Tachwedd 2008 i roi cyfle i wirfoddolwyr fynegi eu barn am flaenoriaethau gweithredu Cerddwyr Cymru ynghyd â gweithdai diddorol ar wahanol bynciau o gyhoeddusrwydd i lwybrau troed.   Os bydd gennych chi unrhyw geisiadau arbennig o ran dyddiadau, lleoliadau neu bynciau i’w trafod, cofiwch roi gwybod inni. Rydym yn ymwybodol o CCB Ardal Morgannwg ar ddydd Sadwrn 8 Tachwedd. 

Llyfr aelodau newydd

Rydym yn cychwyn ar brosiect newydd cyffrous fydd yn disodli Blwyddlyfr presennol y Cerddwyr.  Bydd cyfres o bum arweinlyfr teithiau cerdded a gyhoeddir dros y pum mlynedd nesaf, yn canolbwyntio ar y llwybrau gorau gall y Cerddwyr eu cynnig.

Rydym yn arbennig o awyddus i Ardaloedd lleol chwarae eu rhan trwy gyflwyno o leiaf un daith sydd wedi ei chynllunio’n arbennig gan wirfoddolwyr profiadol a gweithgar.  (Yn anffodus nid oes lle i gyhoeddi taith ar gyfer pob Grŵp ond mae un i bob Ardal yn bosibl.)

Thema rhifyn 2009 yw Bryniau a Mynyddoedd.  Er mwyn dechrau’r broses, rydym wedi creu ffurflen gais syml ar-lein ar www.ramblers.org.uk/routes lle gallwch uwchlwytho disgrifiad o’r llwybr a darganfod rhagor am y prosiect.  Y dyddiad cau ar gyfer cyflwyno yw 30 Mehefin 2008.

Dyddiadau i’w cofio 2008
1 Mawrth – Hyfforddiant Cerrig Camu – ardal Pen-y-bont ar Ogwr/Abertawe
4 Mawrth – Hyfforddiant Cerrig Camu – ardal Caerffili
4-6 Ebrill Cyngor Cyffredinol, Caer-wynt 

11-13 Ebrill Cyngor Cymru, Aberystwyth 
Hyfforddiant Llwybrau Troed 
23 Mawrth cwrs i Ddechreuwyr Gogledd Cymru,Craig y Don Llandudno, lleoliad i’w gadarnhau.    
7 Mehefin cwrs i Ddechreuwyr Sir Gaerfyrddin, lleoliad i’w gadarnhau. 

5 Gorffennaf Canolbarth Cymru, Caerfyrddin cwrs canolradd gan gynnwys gweithio gyda chynghorau tref a chymuned, lleoliad i’w gadarnhau. 

